
Samskrita Varsham

સંસ્કૃતવર્ષમ્

વર્ષં સુહર્ષં પ્રદદાતુ લોકાન્
સૌભાગ્યલક્ષ્મીશ્ચ વિભાતુ વિશ્વે ।
જ્ઞાનપ્રદીપાઞ્જ્વલયન્ સહર્ષં
મોહાન્ધકારં હરતુ પ્રગાઢમ્॥ ૧॥
સા વિશ્વવન્દ્યા સુરભારતી નો
નિરાશ્રયા તિષ્ઠતિ ભૂતલેઽદ્ય ।
સા ભારતી ભારતભૂમિભાગે
વિભાતુ ભાસા નવભાસ્કરાણામ્॥ ૨॥
સા જ્ઞાનગઙ્ગા  નવગૌરવત્વં
સમ્પ્રાપ્ય વર્ષે ચ નવૈઃ પ્રવાહૈઃ ।
પુનશ્ચ ભૂમિં  પરિમાર્જયન્તી
દેશસ્ય લોકાન્ પ્રદદાતુ મોદમ્॥ ૩॥
વર્ષે ચ સારસ્વતશુદ્ધવિદ્યા
વિદ્યાલયેષ્વેવ લસન્તુ નિત્યમ્ ।
યા વૈદિકી વેદમયી વિશાલા
સા ભારતી ભારતે ભાતુ નિત્યમ્॥ ૪॥
વિશ્વસ્ય વિજ્ઞા વિલસન્તુ નિત્યં
પ્રજ્ઞા ચ વિજ્ઞાનમયી વિભાતુ ।
અજ્ઞાઃ સમસ્તાઃ પરિહાય તેષાં
કુકર્મવૃત્તિં  સુખિનો ભવન્તુ॥ ૫॥
યા સંસ્કૃતશ્રીઃ સકલં દદાતિ
યા માનનીયા જનનીતિ ગીતિઃ ।
યા ભારતસ્યૈવ લલામભૂતા
તસ્યાઃ સુવર્ષે ભવતુ પ્રકાશમ્॥ ૬॥

યસ્યા વિનાશે વયમેવ નષ્ટા
હાનૌ ચ યસ્યા વયમેવ હીનાઃ ।
યાં પૂજયન્તિ પ્રચુરેણ પ્રેમ્ણા
વૈદેશિકાઃ સા નવરૂપમેતુ॥ ૭॥
યા પણ્ડિતાનાં મુખમણ્ડનશ્રી
ર્યા ખણ્ડિતાનાં ભયદુઃખહેતુઃ ।
યાં મૃતભાષેતિ વદન્તિ ભણ્ડા
સ્તે દણ્ડનીયાઃ પ્રબલાઃ પ્રચણ્ડાઃ॥ ૮॥
યા સંસ્કૃતિઃ સંસ્કૃતમાધ્યમેન
પ્રચારયન્તી હિતમૈત્રીભાવાન્ ।
દણ્ડાયમાના નવતાં નિધાય
તસ્યા હિ મૂલં કિલ સંસ્કૃતં નઃ॥ ૯॥
યત્સંસ્કૃતં ભારતજીવપિણ્ડં
યત્સંસ્કૃતં ભારતભાગ્યભૂમિઃ ।
યત્સંસ્કૃતં ભારતભૂમિગર્વં
તદ્ ગૌરવં ભારતભાસ્કરાણામ્॥ ૧૦॥
સા દેવભાષા જનની વરેણ્યા
વર્ષે ચ વિશ્વે લસતુ સમોદમ્ ।
અસ્માકિનાં સંસ્કૃતસેવકાનાં
સુકામનાબીજમિહૈવ માત્રમ્॥ ૧૧॥
વયં ન શાન્તા યદિ સંસ્કૃતશ્રી
ર્ભવેન્ન પૂજ્યા પ્રતિગેહમધ્યે ।
યાવન્ન દૈવી નવભારતી સા
સમગ્રવિશ્વે ન વિલાસશીલા॥ ૧૨॥
યે ભારતીયા નવભારતસ્ય
સૌભાગ્યયત્નેષુ સદૈવ લગ્નાઃ ।
સમુન્નતિં  યે નવભારતસ્ય
સઙ્કામયન્તે સતતં સ્વચિત્તે॥ ૧૩॥
જાનન્તિ યે ભારતભાગ્યરેખાં

દ્રષ્ટું સમર્થા નવદૂષણાનિ ।
તે ચિન્તયન્તિ પ્રમુખા વિધિજ્ઞાઃ
સુસંસ્કૃતાસ્તે નવમુક્તધારામ્॥ ૧૪॥
યે ભારતીયાઃ સતતં હિતાર્થં
દેશસ્ય વિશ્વસ્ય ચ ચિન્તયન્તિ ।
વિજ્ઞાનિનસ્તે કથયન્તિ નિત્યં
અસંસ્કૃતં નશ્યતુ ભારતેઽદ્ય॥ ૧૫॥
કાલે કરાલે કરણં વિશેષં
યેનૈવ સાધ્યાનિ હ મઙ્ગલાનિ  ।
સર્વાણિ સૌભાગ્યકરાણિ તાનિ
લભ્યાનિ યેનૈવ સુખેન નિત્યમ્॥ ૧૬॥
ન સંસ્કૃતં કેવલમેવ ભાષા
ન કર્મકાણ્ડાય નિમિત્તમાત્રમ્ ।
નજ્યોતિષીણાં ધનસાધનાય
આવશ્યકીયં ભુવિ દેવભાષા॥ ૧૭॥
ન સંસ્કૃતં કાતરભીરુભાષા
નેયં સુલભ્યા સરલેઽપિ માર્ગે ।
કાઠિન્યમેવ પ્રમુખં હિ તસ્યા
ન દૂષણં ભૂષણમેવ નિત્યમ્॥ ૧૮॥
ન બ્રાહ્મણાનાં ન ચ શાસકાનામ્ ।
ન પણ્ડિતાનાં ન ચ યાજ્ઞિકાનામ્ ।
ઇયં સુભાષા કિલ લોકભાષા
લોકે ચ લભ્યા શુભમઙ્ગલાય ॥ ૧૯॥
યા ભારતી ભારતદેશમધ્યે
ન સીમિતા સુન્દરશુભ્રદેહા ।
વિશ્વસ્ય શ્રેષ્ઠાઃ પુરુષા મહાન્તો
યાં લોકભાષાં પરિમણ્ડયન્તિ॥ ૨૦॥
સમ્માનયન્તિ પ્રમુખાઃ સુવિજ્ઞા
યત્ સંસ્કૃતં સાદરમેવ વિશ્વે ।
પરીક્ષ્ય સર્વાં સુગુણાવલીં  તે

ન દોષલેશં પરિદર્શયન્તિ॥ ૨૧॥
યા સંસ્કૃતેઃ સુન્દરસ્નિગ્ધસિન્ધુ
ર્યા સંસ્કૃતિં  ધારયતે સ્વચિત્તે ।
અનાદિકાલાત્ કઠિનૈઃ પ્રયત્નૈઃ
સંસ્કૃતિગઙ્ગા  વહતીહ લોકે ॥ ૨૨॥
યા સુન્દરી સુન્દરશબ્દબન્ધૈ
ર્વિમોહિની   યા નવભાવનાભિઃ ।
યઃ શબ્દસિન્ધુઃ વિરલશ્ચ વિશ્વે
માધુર્યમૂર્તિરિવ   યા વિભાતિ॥ ૨૩॥
વેદસ્ય વિદ્યાં પરિવર્ણયન્તી
વેદાઙ્ગતત્ત્વં  પરિપોષયન્તી ।
પૌરાણિક યા પરિમણ્ડયન્તી
સા રાજતે વિજ્ઞવિચારરાજ્યે॥ ૨૪॥
વર્ષેઽત્ર હર્ષં પૃથિવીં  પુનાતુ
કાર્યક્રમાસ્તે સકલે ચલન્તુ ।
ભવન્તુ માન્યા વિબુધા વરેણ્યાઃ
સુસંસ્કૃસારવિકાસચિત્તાઃ॥ ૨૫॥
સંસ્થા વિશિષ્ટા વિવિધૈઃ પ્રયત્નૈ
ર્યાઃ સંસ્કૃતં સેવિતુમેવ મગ્નાઃ ।
કુર્વન્તિ કાર્યાણિ યથોચિતાનિ
તાસ્તાઃ સમસ્તા વિકસન્તુ નિત્યમ્॥ ૨૬॥
પઠન્તિ નિત્યં સતતં જના યે
સમ્પાઠયન્તે સસુખં સદા ચ ।
વદન્તિ યે સંસ્કૃતમેવ વિશ્વે
સદૈવ સર્વે સુખિનો ભવન્તુ॥ ૨૭॥
પ્રચારકાર્યે યુવકાઃ પ્રવીણા
વિદ્યાવિલાસે સતતં નિમમ્નાઃ ।
યે ભગ્નચિત્તા ન કદા ભવન્તિ
વિત્તૈર્વિહીનાઃ   સુખિનો ભવન્તુ॥ ૨૮॥

યે તાન્ત્રિકાઃ સંસ્કૃતમન્ત્રવિદ્યાં
સમ્બોધયન્તિ પ્રથયન્તિ ચાદ્ય ।
આધ્યાત્મવિદ્યાં કથયન્તિ લોકા
જયન્તુ તે સંસ્કૃતવીરપુત્રાઃ॥ ૨૯॥
યે ભાવુકાઃ સંસ્કૃતભાવનાયાં
સાહિત્યસેવાવ્રતયોગનિષ્ઠાઃ ।
સૃજન્તિ સાહિત્યસુધાસમુદ્રં
નિર્માન્તિ કાવ્યાનિ ચ નૂતનાનિ॥ ૩૦॥
ગર્જન્તિ તર્જન્તિ કદા ન ભૂમૌ
યથા મેઘા નો જલદાનદક્ષાઃ ।
તે વીરપુત્રા નવભાસ્કરાશ્ચ
સૃજન્તુ સાહિત્યનિધિં  સમોદમ્॥ ૩૧॥
ગવેષકા યે પરિશોધયન્તિ
વિજ્ઞાનરત્નાનિ વિચારમાર્ગે ।
જીર્ણાસુ શીર્ણાસુ ચ માતુકાસુ
સારસ્વતાસ્તે સુખિનો ભવન્તુ॥ ૩૨॥
સમ્પાદકાઃ સંસ્કૃતપત્રિકાણાં
કુર્વન્તિ યે સંસ્કૃતરક્ષણાય ।
કષ્ટેન યત્નં સુખિનો ભવન્તુ
તે સાધકાઃ સંસ્કૃતશિષ્ટપુત્રાઃ॥ ૩૩॥
પ્રશાસકાઃ સંસ્કૃતદત્તચિત્તાઃ
સમ્પ્રેરયન્તીહ જનાન્ સદા યે ।
તે વીરપુત્રાઃ સુખિનો ભવન્તુ
વર્ષે સહર્ષં વિલસન્તુ લોકે ॥ ૩૪॥
વર્ષઞ્ચ સંસ્કૃતમયં હિ જાતં
હર્ષઞ્ચ સંસ્કૃતમયં ચ ભૂતમ્ ।
તથાપિ ચિત્તં ન હિ શાન્તમત્ર
ન સંસ્કૃતા કિન્તુ તથાપિ ભૂમિઃ॥ ૩૫॥
ઇતિ રવીન્દ્રકુમારપણ્ડાકવિના વિરચિતં “સંસ્કૃતવર્ષમ્” કાવ્યં સમાપ્તમ્ ।

“સંસ્કૃતાઽમૃતં”, પત્રિકાયાં પ્રકાશિતમ્ ।

